
獵兔賦

作者：夏侯湛　西晉

本作品收錄於《夏侯常侍集》

版本信息

爾乃乘露箱，御良馬，盾戈接於廣漠，弓矢連於曠野。端眺蒿萊，側盱榛穢。落日攢慨，

傍窺蓊薈。視毚兔之所隱，乃精望而審發。弦絕箭激，驚伏並斃。搜陵危險，覓厯岡阜。

留罾挂於重林，疎罝結於通藪。密驚視於草間，暫見之於蒙茸。擬以銳殳，規以良弓。

睹毫末而放鏃，乃殪之於窟中。或紛歘赫以驚騖，影跳竦而揚白。擢輕足之煢煢，振遊

形之躍躍。弓不暇彎，罝不及幕。爾乃鷹鷂翻以飄揚，勁翼謖而下猘。馬釋控以長騁，

鬱騰空而淩厲。翕習於迴阻之間，繚繞於山澤之際。盤紆遊田，其樂泄泄。心既倦兮日

遷，命輿駕兮將還。息徒蘭圃，秣驥芝田。目送歸鴻，手揮五絃。優哉游哉，聊以永年。

此西晉作品在全世界都属于公有领域，因为作者逝世已经超过100年，且作品于1931年1

月1日之前出版。

Public domainPublic domainfalsefalse

X-GORB Books | zh.wikisource.org | CC BY-SA 4.0 1 / 1


